
ISO/IEC 17020:2026 СТАНДАРТЫН ШИЛЖИЛТИЙН БОДЛОГО 

1. Зорилго  

Олон Улсын Стандартчиллын Байгууллага (ISO)-с ISO/IEC 17020:2026 Conformity assessment - 

Requirements for bodies performing inspection буюу Тохирлын үнэлгээ - Хяналт гүйцэтгэх 

байгууллагад тавих шаардлага стандартыг 2026 оны 03 дугаар сарын 27-ны өдөр албан ёсоор 

нийтэлсэн.  

Энэхүү баримт бичиг нь Үндэсний итгэмжлэлийн төв (MNAS)-өөр MNS ISO/IEC 17020:2013 

стандартын дагуу итгэмжлэгдсэн болон шинээр хүсэлт гаргагч техникийн хяналтын 

байгууллагыг MNS ISO/IEC 17020:2026 стандартад шилжүүлэх хугацаа, зохицуулалт, 

үнэлгээний зарчим болон оролцогч талуудын үүрэг, хариуцлагыг тогтооход оршино. 

Шилжилтийг төлөвлөгөөтэй, үе шаттай, эрсдэлд суурилсан байдлаар хэрэгжүүлж, техникийн 

хяналтын байгууллагад шаардлагагүй нэмэлт ачаалал үүсгэхгүй байх зарчмыг баримтална. 

2. Хамрах хүрээ  

Энэхүү бодлогын баримт бичиг нь MNAS-аар ISO/IEC 17020 стандартын дагуу итгэмжлэгдсэн 

болон шинээр итгэмжлэлийн хүсэлт гаргагч техникийн хяналтын байгууллага, түүнчлэн 

шилжилтийн хугацаанд хэрэгжүүлэх магадлах хяналт, анхдагч болон давтан үнэлгээ, бусад 

холбогдох итгэмжлэлийн үйл ажиллагаанд хамаарна. 

3. Холбогдох баримт бичиг  

MNAS нь олон улсын болон бүс нутгийн стандарт, баримт бичгийн дагуу итгэмжлэлийн схемийг 

хэрэгжүүлдэг. Техникийн хяналтын байгууллагууд нь ISO/IEC-ийн холбогдох стандартууд, 

Дэлхийн итгэмжлэлийн байгууллага (Global ACI) болон Ази-Номхон далайн итгэмжлэлийн 

байгууллага (APAC)-аас баталсан баримт бичгүүдийг үйл ажиллагаандаа мөрдөнө. 

Энэхүү бодлогын баримт бичгийг дээрх баримт бичгүүд болон MNAS-ын итгэмжлэлийн бодлого, 

журамтай уялдуулан хэрэглэнэ. 

4. ISO/IEC 17020:2026 стандартын шилжилтийн шаардлага, зохицуулалт 

Энэхүү баримт бичгийг Global ACI MRA-ийн гишүүн байгууллага Үндэсний итгэмжлэлийн төв 

(MNAS), итгэмжлэгдсэн болон шинээр хүсэлт гаргагч техник хяналтын байгууллагууд заавал 

мөрдөх ба ISO/IEC 17020:2026 стандартын олон улсаас зөвшөөрсөн шилжилтийн хугацаа нь тус 

стандартыг нийтэлсэн өдрөөс хойш 3 жил байна. 

MNAS-аас шилжилтийн бодлогыг хэрэгжүүлж эхлэх огноо нь бодлогын баримт бичгийг 

нийтэлсэн өдрөөс байх бөгөөд энэ нь 2029 оны 03 дугаар сарын 27-ны өдрийг хүртэл хүчин 

төгөлдөр байна. 

Итгэмжлэлийн байгууллага болон техникийн хяналтын байгууллага нь шилжилтийг энэхүү 

бодлогын баримт бичгийн 5 дугаар хэсэгт заасны дагуу хэрэгжүүлнэ. 

5. Шилжилтийн үеийн арга хэмжээ 

5.1 MNAS-ын үйл ажиллагаа, зохицуулалт 

1) MNAS нь шинэ стандарт нийтлэгдсэн өдрөөс 2026 оны 09 дүгээр сарын 27-ны өдрийг 

хүртэл хугацаанд ISO/IEC 17020:2013 болон ISO/IEC 17020:2026 стандартын зөрүүний 

шинжилгээ хийж, холбогдох баримт бичгүүдэд өөрчлөлт оруулж, өөрийн ажилтан, 

үнэлгээний мэргэжилтнүүдийг шинэчлэгдсэн стандартын сургалтад хамруулна. 

2) MNAS нь 2026 оны 10 дугаар сарын 27-ны өдөр шилжилтийн хүрээнд өөрчлөлт оруулсан 

баримт бичгийг итгэмжлэлийн байгууллагын цахим хуудаст ТҮБ-ууд болон сонирхогч 

талуудад зориулан нээлттэй байршуулна. 

3) MNAS нь 2026 оны 10 дугаар сарын 27-ны өдрөөс эхлэн шинээр болон давтан 

итгэмжлэлийн хүсэлт гаргагч техникийн хяналтын байгууллагын өргөдлийг 

шинэчлэгдсэн ISO/IEC 17020:2026 стандартын дагуу хүлээн авч эхлэнэ. 

4) MNAS нь 2026 оны 10 дугаар сарын 27-ноос 2027 оны 03 дугаар сарын 27-ны өдрийн 

хооронд ISO/IEC 17020:2013 стандартын дагуу итгэмжлэгдсэн техникийн хяналтын 

байгууллагуудын шилжилтийн төлөвлөгөө, мэдэгдэл, холбогдох баримт бичгийг хүлээн 

авч, тус шилжилтийн зохицуулалт нь тохиромжтой байгаа эсэхийг тодорхойлно, ингэхдээ 

дараах мэдээллүүдийг хянах үзэх замаар үр нөлөөг үнэлнэ. Үүнд:  

a. ISO/IEC 17020:2026 стандартын шилжилтийн мэдэгдэл (тус баримт бичгийн Хавсралт 

А);  

b. ТХБ-аас ирүүлсэн зөрүүний шинжилгээ; 

c. Шилжилтийн хүрээнд авч хэрэгжүүлэх ажлын төлөвлөгөө; 

d. Шилжилтийн төлөвлөгөөний хэрэгжилт, холбогдох баримт бичиг, өөрчлөлтийн 

мэдээлэл; 

e. MNAS-аас шаардлагатай гэж үзсэн бусад холбогдох мэдээлэл. 

Тайлбар: Дээрх хугацаанд тодорхой ТХБ-ын магадлах хяналт төлөвлөгдсөн тохиолдолд 

шилжилтийн тусгай үнэлгээг нэгтгэх буюу газар дээрх үнэлгээнд 0.5 хүн-өдөр нэмж 

тооцно.  

5) MNAS нь 2027 оны 03 дугаар сарын 27-ны өдрөөс эхлэн бүх магадлах хяналт болон давтан 

үнэлгээний төлөвлөгөөнд ТХБ-ын шилжилтийн зохицуулалт, хэрэгжилтийг оруулан, нийт 

үнэлгээний хугацаанд 0.5 хүн-өдөр нэмж тооцно. Хэрэв ТХБ-аас хүсэлт ирүүлсэн 

тохиолдолд тусгай үнэлгээг 1.0 хүн-өдрөөр тооцож, гүйцэтгэнэ. Шилжилтийн үнэлгээнд 

дараах асуудлыг хамруулна. Үүнд: 

a. зөрүүгийн шинжилгээ болон шилжилтийн төлөвлөгөөний хэрэгжилт; 

b. шинэ болон өөрчлөгдсөн шаардлагын хэрэгжилт; 

c. менежментийн тогтолцооны өөрчлөлт; 

d. хараат бус байдал, шударга байдлын зохицуулалт; 

e. ажилтны чадавх; 

f. техникийн хяналтын үйл ажиллагааны нийцэл; 

g. дотоод аудит болон менежментийн дүн шинжилгээ; 

h. хэрэгжилтийн үр нөлөө болон холбогдох нотлох баримт орно. 

Тайлбар: Шилжилтийн үнэлгээгээр илэрсэн үл тохирлыг MNAS-ын холбогдох журмын 

дагуу шийдвэрлэнэ. 

6) MNAS нь 2028 оны 09 дүгээр сарын 27-ны өдрийг хүртэл бүх итгэмжлэгдсэн ТХБ-уудыг 

шинэчлэгдсэн стандартад шилжүүлэх ажлыг үр дүнтэй гүйцэтгэж дуусгах ба тус 

хугацаанд ТХБ-ын шилжилтийн үнэлгээ(үүд)-ний үр дүнд үндэслэн шилжилтийн 

шийдвэрийг гаргаж, итгэмжлэлийн гэрчилгээг шинэчилж олгоно. Хэрэв MNS ISO/IEC 

17020:2013 стандартаар итгэмжлэгдсэн аливаа ТХБ-ын шилжилтийн төлөвлөгөө, түүний 

биелэлт энэхүү хугацаанд хангагдаагүй тохиолдолд итгэмжлэлийг 6 хүртэл хугацаагаар 

түдгэлзүүлэх арга хэмжээ авна.  

7) Итгэмжлэгдсэн болон шинээр хүсэлт гаргагч ТХБ-ууд нь 2029 оны 03 дугаар сарын 27-ны 

өдөр ISO/IEC 17020:2026 стандартад бүрэн шилжиж дууссан байх ба тус хугацаанд энэхүү 

шилжилтийн бодлогын шаардлагыг хангаагүй, MNS ISO/IEC 17020:2013 стандартаар 

итгэмжлэгдсэн ТХБ-ын итгэмжлэлийг цуцална.   

5.2 Техник хяналтын байгууллагын үйл ажиллагаа, зохицуулалт 

1) Шинэ стандарт нийтлэгдсэн болон MNAS-аас бодлогын баримт бичгийг нийтэлсэн өдрөөс 

техник хяналтын байгууллагууд ISO/IEC 17020:2026 стандартыг судалж, шилжилтийн 

зохицуулалтыг бий болгоно. Шилжилтийн зохицуулалт нь дор хаяж дараах зүйлсийг 

агуулсан байна. Үүнд: 

a. MNS ISO/IEC 17020:2013 болон ISO/IEC 17020:2026 стандартын өөрчлөлт, зөрүүний 

шинжилгээ; 

b. ТХБ-ын шилжилтийн төлөвлөгөө; 

c. Менежментийн тогтолцооны баримт бичиг, өөрчлөлт; 

d. Холбогдох техник хяналтын үйл явц, баримтжуулалт; 

e. Холбогдох ажилтны ISO/IEC 17020:2026 стандарт болон шилжилтийн үйл явцын 

талаарх мэдлэг, чадамж гэх мэт. 

2) ТХБ-аас 2026 оны 10 дугаар сарын 27-ны өдрөөс эхлэн шинэ болон өөрчлөгдсөн 

шаардлагыг менежментийн тогтолцоо, техникийн хяналтын үйл ажиллагаандаа 

хэрэгжүүлж, холбогдох баримт бичиг, журам, заавар, маягтыг шинэчилнэ.  

3) ТХБ-аас 2027 оны 03 дугаар сарын 27-ны өдрийг хүртэл ISO/IEC 17020:2026 стандартын 

шилжилтийн тухай мэдэгдэл (Хавсралт А-д заасан), шилжилтийн төлөвлөгөө, холбогдох 

баримт бичгийг ТХБ-д гарсан өөрчлөлтийн хамт хүргүүлж, баримт бичгийн түвшинд 

хяналт хийлгэнэ.  

4) 2027 оны 03 дугаар сарын 27-ны өдрөөс эхлэн магадлах хяналт, давтан үнэлгээ болон 

бусад дагалдах үнэлгээнд  ISO/IEC 17020:2026 стандартын дагуу хамрагдана. 

Тайлбар: MNAS-ын магадлах хяналт, давтан итгэмжлэлийн үнэлгээний үеэр ТХБ-д 

аливаа үл тохирол илэрсэн тохиолдолд тогтоосон хугацаанд залруулж, залруулах арга 

хэмжээний үр нөлөөг нотолно. 

5) Итгэмжлэгдсэн бүх техникийн хяналтын байгууллага нь 2028 оны 09 дүгээр сарын 27-ны 

өдрөөс өмнө ISO/IEC 17020:2026 стандартад бүрэн шилжсэн байна. 

6) MNAS-аас MNS ISO/IEC 17020:2013 стандартын дагуу олгосон итгэмжлэлийн гэрчилгээ 

нь шилжилтийн эцсийн хугацаа хүртэл хүчин төгөлдөр байх боловч 2029 оны 03 дугаар 

сарын 27-ны өдрөөс эхлэн бүрэн дуусгавар, хүчингүй болно. 

6. Бусад зохицуулалт 

1) Итгэмжлэгдсэн ТХБ нь шинэчилсэн хувилбарт шилжихгүй байхаар шийдвэрлэсэн 

тохиолдолд энэ талаар 2027 оны 03 дугаар сарын 31-ний өдрийн дотор Итгэмжлэлийн 

байгууллагад мэдэгдэнэ. Мөн тухайн шийдвэрт хамаарах техникийн хяналтын үйлчилгээ 

авсан этгээдүүдэд 2028 оны 03 дугаар сарын 31-ний өдрийн дотор мэдэгдэнэ.  

 

-----о.О.о-----  

Монгол хувилбар 

Хавсралт А  

ISO/IEC 17020:2026 стандартын шилжилтийн тухай 

итгэмжлэгдсэн тохирлын үнэлгээний байгууллагын мэдэгдэл 

 

Би, доор нэр дурдсан этгээд, энэхүү мэдэгдлийг гаргасан өдрөөс эхлэн нэр дурдсан ТҮБ нь: 

 

• энэхүү шилжилтийн хүрээнд шаардлагатай өөрчлөлтүүдийг хэрэгжүүлсэн; 

• шилжилт хийхэд шаардлагатай шаардлагуудыг хангасан; болон 

• хэрэгжилтийн нотолгоог харуулах боломжтой болохыг үүгээр мэдэгдэж байна. 

 

Мөн дараах зүйлсийг хүлээн зөвшөөрч байна. Үүнд: 

 

• ТҮБ-ыг итгэмжилсэн Үндэсний итгэмжлэлийн төв (MNAS) нь дараагийн 

үнэлгээ(нүүд)-ээр энэхүү мэдэгдэлд үндэслэн шилжилтийн хэрэгжилтийг хянан үзнэ; 

• Худал мэдэгдэл гаргасан, эсхүл мэдэгдэлд дурдсан зүйлсийг нотлох боломжгүй байх 

нь Итгэмжлэлийн нөхцөлийг зөрчсөнд тооцогдох бөгөөд шаардлагатай залруулга 

болон залруулах арга хэмжээ авах үндэслэл болно. Тогтоосон хугацаанд зохих ёсоор 

шийдвэрлээгүй тохиолдолд итгэмжлэлийг түдгэлзүүлэх буюу цуцлах үндэслэл болно. 

• ТҮБ-аас дараах үйл ажиллагааг бүрэн хэрэгжүүлсэн болно. Үүнд: 

⁓ Шилжилтийн төлөвлөгөө; 

⁓ Шилжилт болон/эсхүл шинэчлэгдсэн шаардлагыг хангах зорилгоор баримт 

бичгүүдийг шинэчилсэн; 

⁓ Шинэчлэгдсэн баримт бичигт шаардлагатай чадавхыг тодорхойлсон бөгөөд 

шинэчлэгдсэн техникийн хяналтын үйл ажиллагаанд оролцох хангалттай тооны 

чадавхтай ажилтантай; 

⁓ ТХБ нь шинэчлэгдсэн баримт бичиг, журам, үйл явцын дагуу техникийн хяналтын 

үйл ажиллагааг удирдан зохицуулах, хэрэгжүүлэх, үр дүнг баримтжуулах, 

техникийн хяналтын тайлан гаргах үйл явцыг бүрдүүлж, хэрэгжүүлсэн болно. 

 

Гарын үсэг:    

Нэр:   

Албан тушаал:    

ТҮБ-ын нэр:    

Огноо:    

 


